
XALQARO ORGANLARGA MUROJAAT QILISH HUQUQINI 
TA’MINLASHNING MINTAQAVIY MEXANIZMLARI VA 

TARTIB-TAOMILLARI 
Yunusov Xaydarali Muratovich,  

Toshkent davlat yuridik universiteti
 Xalqaro huquq va qiyosiy huquqshunoslik fakulteti 

Tadqiqot markazi yetakchi ilmiy xodimi, 
yuridik fanlar doktori

ORCID: https://orcid.org/0000-0002-3945-3491
e-mail: yunusovkm@gmail.com 

Annotatsiya. Ushbu maqolada mintaqaviy tashkilotlarning inson huquqlariga ixtisoslashgan 
organlariga murojaat qilishning huquqiy asoslari va tartib-taomillari yoritilgan. Oʻzbekiston 
Respublikasining yangi tahrirdagi Konstitutsiyasida mazkur huquqning mustahkamlangani va 
amaliyotda turli mexanizmlar oʻrtasidagi farqlarni aniqlash zarurati mavzuning dolzarbligini belgilaydi. 
Tadqiqotning maqsadi umummintaqaviy, mintaqaosti va transmintaqaviy tuzilmalarning vakolatlari, 
murojaatni qabul qilish shartlari hamda samaradorligini qiyosiy baholashdan iborat. Qiyosiy-huquqiy, 
tizimli va institutsional-funksional metodlar orqali mintaqaviy mexanizmlarning murojaat qilish 
huquqini ta’minlashdagi ahamiyati, ularning yurisdiksiya chegarasi, oʻziga xos xususiyatlari, umumiy 
va farqli jihatlari koʻrsatib oʻtildi. Tadqiqot natijalari xalqaro organlarga murojaat qilish huquqini 
tashkiliy-huquqiy jihatdan ta’minlashga oid milliy qonunchilikni takomillashtirishga hamda Osiyo 
va Markaziy Osiyoda inson huquqlarining mintaqaviy himoya tizimlarini shakllantirish istiqbollarini 
baholashga xizmat qilishi mumkin. 

Kalit soʻzlar: inson huquqlari, murojaat qilish huquqi, mintaqaviy tashkilotlar, mintaqaviy 
mexanizmlar, tartib-taomillar, komissiya, sud, petitsiya, ombudsman, yurisdiksiya

РЕГИОНАЛЬНЫЕ МЕХАНИЗМЫ И ПРОЦЕДУРЫ ОБЕСПЕЧЕНИЯ ПРАВА  
НА ОБРАЩЕНИЕ В МЕЖДУНАРОДНЫЕ ОРГАНЫ

Юнусов Хайдарали Муратович, 
доктор юридических наук,

ведущий научный сотрудник Исследовательского центра 
факультета международного права и сравнительного правоведения 

Ташкентского государственного юридического университета 

Аннотация. В статье освещаются правовые основы и процедуры обращения в органы 
региональных организаций, специализирующиеся в области прав человека. Актуальность 
темы определяется закреплением указанного права в Конституции Республики Узбекистан 
в новой редакции и необходимостью выявления различий между механизмами его реализации 
на практике. Цель исследования заключается в сравнительной оценке полномочий 

общерегиональных, субрегиональных и трансрегиональных структур, условий приемлемости 
обращений и эффективности деятельности указанных структур. С применением 
сравнительно-правового, системного и институционально-функционального методов 
показано значение региональных механизмов в обеспечении права на обращение, раскрыты 
пределы их юрисдикции, особенности, общие черты и различия. Результаты исследования 
могут быть использованы для совершенствования национального законодательства в сфере 
организационно-правового обеспечения права на обращение в международные органы, а также 
для оценки перспектив формирования региональных систем защиты прав человека в Азии и 
Центральной Азии.

Ключевые слова: права человека, право на обращение, региональные организации, 
региональные механизмы, процедуры, комиссия, суд, петиция, омбудсмен, юрисдикция

REGIONAL MECHANISMS AND PROCEDURES FOR ENSURING THE RIGHT TO APPLY TO 
INTERNATIONAL BODIES 

Yunusov Khaydarali Muratovich, 
Leading Research Fellow at the Research Centre, 

Faculty of International Law and Comparative Law, 
Tashkent State University of Law,

Doctor of Science in Law 

Abstract. This article examines the legal foundations and procedures for submitting applications 
to human rights bodies of regional organizations. The relevance of the study is determined by the 
enshrinement of this right in the revised Constitution of the Republic of Uzbekistan and the need to identify 
differences among the various mechanisms in practice. The aim of the research is to comparatively 
assess the mandates, admissibility requirements, and effectiveness of pan-regional, subregional, and 
transregional institutions. Using comparative legal, systemic, and institutional-functional methods, the 
study highlights the significance of regional mechanisms in ensuring the right to apply to international 
bodies, their jurisdictional limits, specific characteristics, similarities, and differences. The findings may 
contribute to improving national legislation governing the organizational and legal framework for 
exercising the right to apply to international bodies, as well as assessing the prospects for establishing 
regional human rights protection systems in Asia and Central Asia. 

Keywords: human rights, right to apply to international bodies, regional organizations, regional 
mechanisms, procedures, commission, court, petition, ombudsman, jurisdiction 

Kirish 
Inson huquqlari sohasidagi xalqaro 

standartlarga muvofiq, har bir inson oʻz 
huquqini himoya qilish yoki buzilgan huquq-
larini tiklash uchun nafaqat davlat idoralari 
va mansabdor shaxslarga, balki xalqaro tash-
kilotlarning organlariga ham murojaat qilish 
huquqiga ega. Jismoniy shaxslarning huquq 
va erkinliklarini himoya qiluvchi xalqaro 
organlarga murojaat qilishi milliy qonunchi-
likda va inson huquqlarini himoyalovchi xal-
qaro hujjatlarda mustahkamlangan. Xususan, 
2023-yil 1-mayda kuchga kirgan yangi tahrir-

dagi Oʻzbekiston Respublikasi Konstitutsiya-
sining 55-moddasini dalil qilib ko‘rsatishimiz 
o‘rinli. Mazkur institut milliy huquqiy ta’lim, 
fan va tadqiqot, huquqni qoʻllash amaliyoti va 
fuqarolarga huquqiy yordam koʻrsatish nuq-
tayi nazaridan dolzarb masalaga aylantirdi 
(Republic of Uzbekistan, 2023). 

Shuningdek, bugungi kunda migratsiya, 
transchegaraviy mehnat munosabatlari, 
ta’lim, investitsiya va raqamli xizmatlar 
koʻlamining kengayishi bir shaxsning bir 
vaqtning oʻzida bir nechta huquqiy makon 
bilan bogʻlanishiga olib kelmoqda. Shu sa-

babli Oʻzbekiston fuqarosi Yevropa, Amerika 
yoki Afrika mintaqasida boʻlib turgan paytida 
tegishli davlat yurisdiksiyasi ostida huquqbu-
zarlikka duch kelishi hamda buzilgan huquq-
larini tiklash maqsadida universal yoki min-
taqaviy organlarga murojaat qilishi mumkin. 
Biroq tadqiqotning asosiy masalasi shundaki, 
amalda “mintaqaviy mexanizm” deb ataluvchi 
tuzilmalarning barchasi ham shaxsning indi-
vidual murojaatini koʻrib chiqishga vakolatli 
emas. Sud, komissiya, ombudsman, parla-
ment qoʻmitasi va boshqa turdagi monitoring 
organlarining vakolati hamda qarorlarining 
yuridik tabiati mintaqalar kesimida oʻzaro 
farq qiladi. Shuning uchun mintaqaviy me-
xanizmlarning geografik tasnifini ularning 
protsessual-funksional tavsifi bilan toʻldirish 
zarur. 

Tadqiqotning maqsadi inson huquqlari 
boʻyicha mintaqaviy (umummintaqaviy, 
mintaqaosti va mintaqalararo) organlarga 
murojaat qilishning huquqiy asoslari, sub-
yektlari, murojaatni qabul qilish shartlari, 
koʻrib chiqish bosqichlari va natijalarini 
yagona qiyosiy yondashuv asosida baholash, 
shu orqali murojaat huquqini ta’minlashning 
real samaradorligini belgilovchi mezonlarni 
aniqlashdan iborat. Mintaqaviy mexanizm-
larning huquqiy va institutsional asoslarini 
qiyosiy tahlil qilish, ularning umumiy va farq-
li jihatlarini aniqlash, shuningdek, murojaat 
qilish huquqini ta’minlashning institutsional-
protsessual modellarini tizimlashtirish tadqi-
qotning asosiy vazifalarini tashkil etadi. 

Xalqaro organlarga murojaat qilish huqu-
qining mintaqaviy mexanizmlariga oid tadqi-
qotlar oxirgi oʻn yilliklarda sezilarli darajada 
jadallashdi. Amerikalik huquqshunos olima 
D. Shelton (2013) mintaqaviy tizimlarni 
mustaqil huquqiy tartibotlar sifatida tahlil 
qiladi. A. Xuneus oʻz tadqiqotlarida Yevropa, 
Amerika va Afrika tizimlarining shakllanish 
jarayoni va sud madaniyati turlicha ekanini 
koʻrsatadi (Huneeus, 2018). F. Viljoen (2012) 
Afrika inson huquqlari himoya arxitektura-
sini BMT, Afrika Ittifoqi va mintaqaosti sud-

laridan iborat koʻp darajali tarmoq sifatida 
baholaydi. G. Ulfsteyn (2012) esa individual 
murojaatni davlatlararo shikoyatdan samara-
liroq deb hisoblaydi. 

Mazkur tadqiqot ushbu yondashuvlarni 
ikki jihatdan rivojlantiradi. Birinchidan, 
umummintaqaviy, mintaqaosti va transmin-
taqaviy tasnif murojaatlarni koʻrib chiquvchi 
institutlarning protsessual imkoniyatlarini 
toʻliq ifodalamasligi asoslantirildi. Ikkinchi-
dan, mintaqaviy mexanizmlarning sama-
radorlik darajasi murojaatni qabul qilish, 
shoshilinch himoya, ishning davomiyligi, 
ijro nazorati va institutsional muloqot nati-
jalari bilan birgalikda baholanishi lozimligi 
koʻrsatildi. Bundan tashqari, mazkur tadqi-
qotning ilmiy yangiligi barcha tizimlarga nis-
batan yaxlit holatda bir xil funksional baho-
lash qoidalarini qoʻllash va ularning qiyosiy 
samaradorligini aniqlashda namoyon boʻladi. 

Asosiy qism 
Murojaatlarni koʻrib chiqishning min-

taqaviy mexanizmlari muayyan mintaqa 
doirasida shaxslar, guruhlar yoki tashki-
lotlarning inson huquqlari buzilishi yuza-
sidan murojaatlarini vakolatli sudlov yoki 
nosudlov organlari tomonidan qabul qilish, 
maqbulligini tekshirish, mazmunan koʻrib 
chiqish, tegishli qaror yoki tavsiyalar chiqa-
rish hamda ularning ijrosini nazorat qilishga 
qaratilgan institutsional va protsessual 
vositalar tizimidir. Mintaqaviy mexanizmlar, 
asosan, mintaqaviy xalqaro tashkilotlar doi-
rasida faoliyat koʻrsatuvchi muayyan insti-
tutsional tuzilmalarni anglatadi. Mintaqaviy 
xalqaro tashkilotlarning geografik koʻlamiga 
mos ravishda mintaqaviy mexanizmlar 
umummintaqaviy, mintaqaosti va mintaqa-
lararo (transmintaqaviy) turlarga ajratiladi. 
Yevropa Kengashi, Amerika davlatlari tash-
kiloti va Afrika Ittifoqi doirasidagi tizimlar 
– umummintaqaviy; Gʻarbiy Afrika davlatlari 
iqtisodiy hamjamiyati (ECOWAS), Arab dav-
latlari ligasi va Yevropa Ittifoqi doirasidagi 
institutlar – mintaqaosti; Islom hamkorlik 
tashkiloti esa – a’zolari bir nechta qit’ada 

joylashgan transmintaqaviy tuzilmaga misol 
boʻladi. 

Mintaqaviy inson huquqlari mexanizmlari 
funksional xususiyatiga koʻra sudlov va no-
sudlov mexanizmlariga turkumlanadi. Sudlov 
mexanizmlari huquqbuzarliklar yuzasidan 
yuridik majburiy qarorlar qabul qiluvchi 
mintaqaviy sudlardan iborat boʻlsa, nosudlov 
mexanizmlari kvazisudlov, monitoring, mas-
lahat, tavsiya berish funksiyalarini amalga 
oshiruvchi organlarni qamrab oladi. 

Biroq, ularning barchasi ham individual 
murojaatlarni qabul qilish va hal etishda 
toʻliq vakolatga ega emas. Shu sababli mu-
ayyan tuzilmaning murojaat mexanizmi 
sifatidagi maqomi uning ta’sis hujjatlari, yu-
risdiksiyasi va protsessual vakolatlari asosida 
aniqlashtiriladi. 

Shu maqsadda tadqiqotning formal-
yuridik usuli ta’sis shartnomalari, xartiyalar, 
protokollar va protsessual reglamentlarda 
aks ettirilgan vakolat doirasi hamda muroja-
atni qabul qilish shartlarini aniqlash uchun 
qoʻllanildi. Qiyosiy-huquqiy usul murojaat 
subyekti, mintaqaviy organning subyekt-
ga daxldorlik, hududiy daxldorlik, vaqtga 
daxldorlik va predmetga daxldorlik (ratione 
personae, ratione loci, ratione temporis, 
ratione materiae) yurisdiksiyasi, ichki vo-
sitalarni tugatish, shikoyatni koʻrib chiqish 
muddati, vaqtinchalik chora va qaror ijrosini 
bir xil matritsada taqqoslash imkonini berdi. 
Tizimli usul – milliy, mintaqaviy va universal 
mexanizmlarni koʻp darajali himoya tarmogʻi 
sifatida baholashda, institutsional-funksional 
usul – mintaqaviy organning amaldagi funksi-
yasini ochib berishda ishlatildi. 

Xalqaro organlarga murojaat qilish 
huquqining mintaqaviy mexanizmlarini 
qiyosiy tahlil qilish ularning samaradorligini 
baholash imkonini beradi. Eng yaxshi tajri-
balarni umumlashtirish va oʻzaro almashish 
mintaqaviy mexanizmlarni yanada takomil-
lashtirishga xizmat qiladi hamda Osiyo va 
Markaziy Osiyo mintaqasida ana shunday 
mexanizmlarning shakllanish istiqbollarini 

belgilashda qoʻl keladi. Shu bois quyida, 
dastavval, murojaat qilish huquqi boʻyicha 
mintaqaviy tizimlarning har biriga qisqacha 
tavsif beriladi, soʻng qiyosiy tahlil va uning 
natijalariga oʻtiladi. 

Afrika umummintaqaviy va mintaqaosti 
mexanizmlari. Afrika qit’asida Afrika Ittifoqi 
(2002-yilgacha Afrika Birligi Tashkiloti)ga 
a’zo davlatlar tomonidan 1981-yil 27-iyunda 
Keniyaning Nayrobi shahrida “Inson va xalq-
lar huquqlari toʻgʻrisidagi xartiya” qabul qi-
lingan boʻlib, mazkur xartiya 1986-yil 21-ok-
tabrda kuchga kirgan. “Afrika xartiyasi” yoki 
“Banjul xartiyasi” nomi bilan yuritiladigan 
ushbu hujjatni hozirgi kunda Janubiy Sudanni 
istisno qilganda Afrika Ittifoqining 54 ta a’zo 
davlati toʻliq ratifikatsiya qilgan. 

Afrika mintaqaviy tizimida murojaat, 
xabar, ariza, shikoyat ma’nosida “kommu-
nikatsiya” atamasi ishlatiladi. Xartiyaning 
55-56-moddalari Afrika Inson va xalqlar 
huquqlari komissiyasiga (keyingi oʻrinlarda – 
Komissiya) murojaat qilish huquqini amalga 
oshirish talablarini belgilaydi (Organization 
of African Unity, 1981). Kommunikatsiyada 
muallifning koʻrsatilishi, matnning davlat va 
uning institutlariga nisbatan haqoratli yoki 
kamsituvchi tilda yozilmasligi, murojaat 
mazmuni Afrika xartiyasi va Afrika Ittifoqi 
tashkiloti prinsiplariga muvofiq boʻlishi, faqat 
ommaviy axborot vositalari ma’lumotlariga 
asoslanmasligi, uning milliy huquqiy himoya 
vositalari tugatilganidan keyin berilishi, 
milliy vositalar tugaganidan soʻng oqilona 
muddat ichida taqdim etilishi, boshqa xalqaro 
tartib asosida uzil-kesil hal qilingan ishning 
takrori boʻlmasligi kabi shartlar shular 
jumlasidandir. Shikoyatlar yoki murojaatlar 
davlatdan boshqa har qanday tuzilmalar, 
uyushmalar, jismoniy yoki yuridik shaxslar, 
nodavlat notijorat tashkilotlari (NNT) tomo-
nidan berilishi mumkin. 

Afrika komissiyasi tomonidan murojaatni 
koʻrib chiqish jarayoni quyidagi bosqichlar-
dan iborat: kommunikatsiyani kotibiyatga 
taqdim etish – komissiyaning ishni oʻz ish 

yurituviga olishi (seizure) masalasini hal 
qilishi – kommunikatsiyaning qabul qilini-
shiga oid taraflarning fikrlarini olish – qabul 
qilinishi toʻgʻrisida qaror chiqarish – ishning 
mohiyati boʻyicha yozma materiallarni koʻrib 
chiqish – zarur boʻlsa, eshituv oʻtkazish yoki 
doʻstona kelishuvga koʻmaklashish – xarti-
yadagi huquqlar buzilgan yoki buzilmagani 
haqida xulosa va javobgar davlatga tavsiyalar 
berish – tavsiyalarning bajarilishini kuza-
tish – tavsiyalar bajarilmagan taqdirda ishni 
sudga yuborish. Shu tarzda komissiyaning 
himoya vakolati kommunikatsiyalar, doʻstona 
kelishuvlar, faktlarni aniqlash missiyalari, 
shoshilinch choralar va maxsus ma’ruzachilar 
faoliyati bilan bogʻliq jarayonlarni qamrab 
oladi. 

Komissiyaga yuborilgan bir yoki bir nech-
ta xabarlar inson va xalq huquqlarining jiddiy 
yoki ommaviy buzilishi mavjudligidan dalolat 
bersa, komissiya bundan Afrika Ittifoqining 
eng oliy siyosiy organi – Davlat va hukumat 
rahbarlari assambleyasini xabardor qiladi. 
Keyinchalik Davlat va hukumat rahbarlari 
assambleyasi komissiyadan vaziyatni mus-
taqil ravishda oʻrganib chiqishni soʻrashi 
mumkin. Bundan tashqari, zaruratga qarab 
maxsus ma’ruzachilar, ishchi guruhlar, inson 
huquqlariga oid muayyan masalalar boʻyicha 
hisobotlarni topshirish va tekshirish vako-
latiga ega qoʻmitalar shaklidagi bir nechta 
maxsus mexanizmlar ham ishga solinadi. Ya-
kuniy natija sifatida komissiya tavsiyalar va 
vaqtinchalik choralar qabul qilishi yoki ayrim 
ishlarni Afrika sudiga yuborishi mumkin. 

Afrika Inson va xalqlar huquqlari sudi 
Afrika xartiyasiga qoʻshimcha sifatida 1998-yil 
10-iyunda Uagadugu (Burkina-Faso)da 
qabul qilingan protokolga muvofiq tashkil 
etilgan (Organization of African Unity, 1998). 
Protokol 15 dan ortiq mamlakat tomonidan 
ratifikatsiya qilinganidan keyin 2004-yil 
25-yanvarda kuchga kirdi. 

Sud qarorlari, komissiya tavsiyalaridan 
farqli oʻlaroq, tomonlar uchun majburiy, 
ammo sudning yurisdiksiyasini tan olish 

ixtiyoriydir. Aniqroq qilib aytganda, jismoniy 
va yuridik shaxslarning shikoyatlari javobgar 
davlat sudning shikoyatlarni koʻrib chiqish 
vakolatini qabul qilgan taqdirdagina muho-
kama qilinadi. Buning uchun javobgar davlat 
Afrika sudini tashkil etish toʻgʻrisidagi proto-
kolni ratifikatsiya qilgan hamda Protokolning 
34-moddasi 6-bandi boʻyicha maxsus dekla-
ratsiya taqdim etgan boʻlishi kerak. 2026-yil 
holatiga koʻra, protokolning ishtirokchi 
davlatlaridan 8 tasigina, ya’ni Burkina-Faso, 
Gambiya, Gana, Gvineya-Bisau, Mali, Malavi, 
Niger va Tunis jismoniy shaxslar hamda 
NNTlar tomonidan beriladigan shikoyatlarni 
koʻrib chiqish boʻyicha Sudning vakolatini tan 
olganligi yuzasidan bayonot bergan. Maxsus 
deklaratsiya orqali sudning vakolatini tan ol-
magan davlatga nisbatan shaxs, odatda, avval 
Afrika komissiyasiga murojaat qilishi lozim 
boʻladi. Komissiya ishni sudga olib chiqish 
masalasini hal qilishi mumkin. Sud, shuning-
dek, protokolning 4-moddasidan kelib chiqib, 
Afrika xartiyasi hamda ishtirokchi davlatlar 
uchun majburiy boʻlgan inson huquqlariga 
oid boshqa xalqaro hujjatlarni sharhlash yu-
zasidan maslahat xulosalarini berish va milliy 
qonunchilikning ushbu hujjatlarga muvofiqli-
gini baholash vakolatiga ham ega. 

Murojaatni qabul qilish shartlari sifatida 
Afrika sudi ham, asosan, Afrika xartiyasining 
56-moddasi mezonlarini qoʻllaydi. Ishni 
koʻrish jarayonida sud faqatgina Afrika xarti-
yasini emas, balki javobgar davlat ratifikatsi-
ya qilgan boshqa inson huquqlari shartnoma-
larini ham qoʻllashi mumkin. 

Afrika sudi tomonidan murojaatni koʻrib 
chiqish jarayoni quyidagi bosqichlarni 
qamrab oladi: arizani Sud reyestriga taqdim 
etish – yurisdiksiyani tekshirish – arizaning 
qabul qilinishini koʻrib chiqish – javobgar 
davlatning yozma e’tirozlarini koʻrib chiqish 
– dastlabki e’tirozlar, ishning mohiyati va 
reparatsiya masalalarini koʻrib chiqish – za-
rur hollarda ochiq sud eshituvini oʻtkazish 
– huquqbuzarlik va reparatsiya toʻgʻrisida 
qaror chiqarish. Sud oʻta ogʻir va shoshilinch 

vaziyatda shaxsga tuzatib boʻlmaydigan zarar 
yetkazilishining oldini olish uchun vaqtincha-
lik choralar belgilashi mumkin. 

Fikrimizcha, murojaat qilish huquqini 
ta’minlash sohasida Afrika mintaqaviy mexa-
nizmining kamchiliklari quyidagilarda namo-
yon boʻladi: birinchidan, Afrika sudining hu-
dudiy yurisdiksiyasi juda cheklangan boʻlib, 
uning vakolatini tan olgan 8 ta davlatdagina 
amal qiladi. Afrika Ittifoqining qolgan 47 ta 
a’zo davlatida individning murojaat qilish 
huquqi sud orqali himoya qilinishi ta’minlan-
magan; ikkinchidan, Afrika komissiyasi yoki 
sudiga murojaat qilishda “oqilona muddat” 
mezoni aniq belgilanmagan, ya’ni murojaat 
ichki milliy himoya vositalari bilan bogʻliq 
jarayon tugaganidan soʻng qandaydir “oqi-
lona muddat” ichida taqdim etilishi lozim. 
“Oqilona muddat”ning aniq raqamlar bilan 
koʻrsatilmaganligi murojaatlarni qabul qilish-
da turli sun’iy toʻsiqlarni vujudga keltirishi 
mumkin; uchinchidan, sudga murojaat qilish 
huquqi subyektlari doirasi komissiya, dav-
latlar, ayrim hollarda shaxs va NNTlarni oʻz 
ichiga olsa-da, davlatlarning Sudga murojaat 
qilish amaliyoti juda kam uchraydi. Bu esa 
xalqaro huquqning asosiy subyekti hisoblan-
gan davlatlarning inson huquqlari himoyasi 
sohasidagi ishtirokining sustligini namoyon 
etadi. 

Afrika umummintaqaviy mexanizmlari 
bilan bir qatorda mintaqaosti tuzilmalari 
ham inson huquqlarini himoya qilishda mu-
him rol oʻynamoqda. ECOWAS sudi buning 
eng yaqqol namunasidir. 2005-yilda qabul 
qilingan Qoʻshimcha protokoldan soʻng jis-
moniy shaxslarga inson huquqlari buzilishi 
toʻgʻrisida Sudga bevosita murojaat qilish hu-
quqi berilgan. Ushbu sudga murojaat qilishda 
inson huquqlari boʻyicha ishlar yuzasidan 
avval ichki huquqiy himoya vositalaridan 
foydalanib boʻlganlik sharti talab etilmaydi 
(Economic Community of West African Sta-
tes, 2005). 

Boshqa mintaqaviy tizimlar bilan taq-
qoslaganda, Afrika tizimi oʻzining bir qator 

ijobiy xususiyatlarini namoyish etadi. Avvalo, 
Afrika Inson va xalqlar huquqlari komissiyasi 
va sudi faoliyati uchun asos boʻlib xizmat qi-
luvchi Inson va xalqlar huquqlari toʻgʻrisidagi 
Banjul xartiyasi inson va xalqlarning juda 
keng doiradagi huquq va erkinliklarini 
qamrab oladi hamda ularni amaliy himoya 
mexanizmlari bilan ta’minlaydi. Murojaat 
qilish tartib-taomillari nuqtayi nazaridan 
esa murojaat qiluvchi huquqbuzarlikning 
bevosita jabrlanuvchisi boʻlishi shart emas. 
NNT yoki boshqa shaxslar jabrlanuvchi no-
midan komissiya va sudga kommunikatsiya 
kiritishi mumkin. Shu jihati bilan Afrika min-
taqaviy mexanizmi Yevropa inson huquqlari 
tizimidan farq qiladi. Individlarning sudga 
toʻgʻridan toʻgʻri murojaat qilish huquqining 
ta’minlanganligi esa uni Amerika mintaqaviy 
tizimidan ajratib turadi. 

Amerika mintaqaviy mexanizmi. Amerika 
qit’asida inson huquqlarini himoya qilish 
boʻyicha mintaqaviy tizim oʻziga xos yaxlit 
xususiyatga ega boʻlib, boshqa mintaqalarda-
gi kabi umummintaqaviy va mintaqaosti tur-
larga ajratilmaydi. Amerika tizimi “Amerika 
davlatlari tashkiloti nizomi” (Organization of 
American States, 1948) va “Inson huquqlari 
boʻyicha Amerika konvensiyasi” yoki San-
Xose pakti (Organization of American States, 
1969) kabi hujjatlar negizida barpo etilgan. 
Nizomga asoslangan tizim Amerika davlatlari 
tashkiloti (ADT)ga a’zo barcha davlatlarga 
tegishli boʻlsa, San-Xose pakti faqat konvensi-
yada ishtirok etuvchi davlatlar uchun majbu-
riydir. 

1969-yilda qabul qilingan va 1978-yilda 
kuchga kirgan San-Xose pakti, dastavval, 
faqatgina fuqarolik va siyosiy huquqlarni oʻz 
ichiga olgan edi. Keyinchalik u 1988-yilda 
qabul qilingan va 1999-yilda kuchga kirgan 
Iqtisodiy, ijtimoiy va madaniy huquqlar 
boʻyicha qoʻshimcha protokol yoki “San-sal-
vador protokoli” (Organization of American 
States, 1988) bilan toʻldirildi. Inson huquq-
lari sohasida yana bir muhim hujjat – “Inson 
huquqlari va majburiyatlari toʻgʻrisidagi 

Amerika deklaratsiyasi” (Ninth International 
Conference of American States, 1948) ham 
Inson huquqlari boʻyicha Amerika konvensi-
yasi (San-Xose Pakti)ni mazmunan toʻldirib 
keladi. Mazkur toʻrt hujjat birgalikda inson 
huquqlarini himoya qilish boʻyicha Amerika 
mintaqaviy tizimining normativ asosini tash-
kil etadi. 

Inson huquqlari boʻyicha Amerika davlatla-
raro komissiyasi (Inter-American Commission 
on Human Rights) va Inson huquqlari boʻyicha 
Amerika davlatlararo sudi (Inter-American 
Court of Human Rights) murojaat qilish huqu-
qini ta’minlashda Amerika mintaqaviy tizimi-
ning institutsional tayanchi hisoblanadi. 

Vashington shahrida joylashgan komissi-
ya yetti a’zodan iborat boʻlib, ular ADT Bosh 
Assambleyasi tomonidan toʻrt yil muddatga 
saylanadi. Odatda, Inson huquqlari boʻyicha 
Amerika konvensiyasiga qoʻshilgan har bir 
davlat komissiyaning vakolatini tan olish 
boʻyicha bayonot beradi. Shu asosdagina 
komissiya ushbu davlatga nisbatan konvensi-
yaning boshqa a’zo davlati yoki tashkilotning 
bitta yoki bir nechta davlatida roʻyxatga 
olingan NNTlar yoxud individ va individlar 
guruhi tomonidan topshirilgan petitsiya yoki 
kommunikatsiya (petition or communication)
ni qabul qilishga haqli (Organization of Ame-
rican States, 1969, Art. 44, 45, 46). 

Demak, har qanday shaxs, shaxslar guruhi 
va Amerika davlatlaridan birida qonuniy 
roʻyxatdan oʻtgan NNTlar murojaat qilish 
huquqining subyektlaridir. Murojaatchi-
ning oʻzi jabrlanuvchi boʻlishi shart emas, u 
boshqa shaxs yoki shaxslar guruhi nomidan 
ham petitsiya berish huquqiga ega. Petitsiya 
Amerika davlatlari tashkilotiga a’zo davlatga 
qarshi beriladi. 

Komissiya shikoyatlarni qabul qilishi, 
ularni doʻstona hal qilish vositalarini ishga 
solishi yoxud muhokamadagi ishlarning mo-
hiyatiga oid majburiy boʻlmagan tavsiyalar 
shaklidagi xulosalarni e’lon qilishi mumkin. 

Komissiya tomonidan murojaatni qabul 
qilish shartlari Afrika komissiyasining talab-

lari bilan deyarli bir xil. Odatda, huquqbuzar-
likni bartaraf etishga mas’ul milliy sud vosi-
talaridan foydalanib boʻlingan boʻlishi kerak. 
Agar milliy qonunchilikda tegishli huquqiy 
vosita boʻlmasa, shaxsning milliy sud vosita-
laridan foydalanishiga yoʻl qoʻyilmasa, ishni 
koʻrish asossiz choʻzilsa yoki ichki himoya vo-
sitalari amalda samarasiz boʻlsa, ushbu qoida 
istisno qilinadi. 

Petitsiya yakuniy ichki (milliy) qaror ha-
qida xabar berilgan sanadan boshlab olti oy 
ichida taqdim etilishi lozim. Milliy vositalarni 
tugatish talabi istisno qilingan holatda, Ko-
missiya vaziyatdan kelib chiqib murojaatning 
“oqilona muddat” ichida berilganini baho-
laydi. Xuddi shu ish boshqa xalqaro organda 
koʻrib chiqilayotgan yoki boshqa xalqaro 
organ tomonidan muqaddam mohiyatan hal 
qilingan boʻlmasligi kerak. Shuningdek, ishda 
prima facie huquqbuzarlik mavjud boʻlishi, 
ya’ni petitsiyada keltirilgan faktlar isbotlan-
gan taqdirda, ular Amerika inson huquqlari 
hujjatlaridan biridagi normaning buzilishiga 
asos boʻlishi lozim. 

Konvensiyaning 48–50-moddalari mu-
rojaat qilish huquqining tartib-taomillarini 
belgilaydi. Ularga koʻra, komissiya tomonidan 
petitsiyani koʻrib chiqish bosqichlari quyidagi 
jarayonlar zanjiridan iborat: petitsiyani elek-
tron portal yoki boshqa belgilangan usulda 
taqdim etish – dastlabki oʻrganish – petitsiya-
ni javobgar davlatga yuborish – petitsiyaning 
qabul qilinishi masalasini koʻrib chiqish – 
qabul qilinishi toʻgʻrisida hisobot tayyorlash 
– ishning mohiyati boʻyicha taraflarning fikr 
va dalillarini eshitish – doʻstona kelishuvga 
erishish imkoniyatidan foydalanish yoki 
foydalanmaslik – huquqbuzarlik aniqlansa, 
davlatga tavsiyalar berish – tavsiyalar baja-
rilmagan taqdirda, tegishli shartlar asosida 
ishni Amerika sudiga yuborish. 

Jiddiy va shoshilinch vaziyatda tuzatib 
boʻlmaydigan zarar xavfi mavjud boʻlsa, 
komissiya davlatdan ehtiyot choralarini 
koʻrishni soʻrashi mumkin. Buning uchun pe-
titsiyaning qabul qilinishi haqida qaror chiqa-

rilgan boʻlishi talab etilmaydi. Ishni Amerika 
komissiyasida koʻrish bosqichida advokat 
yollash shart emas va petitsiya berish uchun 
yigʻim undirilmaydi. Petitsiyalar Komissi-
yaning individual petitsiyalar tizimi portali 
orqali ispan, portugal, ingliz va fransuz tilla-
rida topshirilishi mumkin (Organization of 
American States, 2026). 

Inson huquqlari boʻyicha Amerika davlat-
lararo sudi (Inter-American Court of Human 
Rights, I/A Court H.R.) Amerika mintaqasida 
inson huquqlarini himoya qilishga ixtisos-
lashgan mustaqil xalqaro sud organidir. 
1969-yilgi Inson huquqlari boʻyicha Amerika 
konvensiyasi (“San-Xose pakti”) Sud fao-
liyatining huquqiy asosini tashkil etadi va 
uning yurisdiksiyasi chegaralarini belgilaydi. 
Sudning birinchi sudyalari 1979-yil 22-may-
da saylangan, uning rasmiy ta’sis marosimi 
esa 1979-yil 3-sentyabrda Kosta-Rikaning 
San-Xose shahrida oʻtkazilgan. Hozirgi kun-
da Amerika davlatlari tashkilotiga a’zo 35 
davlatdan 23 tasi konvensiyaning ishtirokchi 
davlatlari hisoblanib, ularning 20 tasi sud-
ning vakolatini tan olgan. 

Jismoniy shaxslar yoki nodavlat notijorat 
tashkilotlari sudga toʻgʻridan toʻgʻri da’vo 
kirita olmaydi. Ular dastlab Amerika davlat-
lararo komissiyasiga petitsiya bilan murojaat 
qiladi. Ishni Sudga komissiya yoki konvensi-
yaning ishtirokchi davlati taqdim etishi mum-
kin. Konvensiyaning 48- va 50-moddalarida 
koʻzda tutilgan vositalar qoʻllanib boʻlingach 
hamda javobgar davlat bilan doʻstona ye-
chimga erishilmagan taqdirda buni faqat 
manfaatdor a’zo davlat(lar) yoki komissiya 
amalga oshirish vakolatiga ega (Organization 
of American States, 1969). Aynan shu xususi-
yati bilan murojaat qilish huquqining Ameri-
ka mintaqaviy mexanizmi Afrika va Yevropa 
mintaqaviy mexanizmlaridan farq qiladi. 
Ya’ni Amerika tizimida individlar komissiya 
bosqichini chetlab oʻtib, sudga toʻgʻridan 
toʻgʻri ariza bera olmaydi (Inter-American 
Commission on Human Rights, 2022). Bu esa 
inson huquqlarini himoya qilish institutlari 

rivojlanishining zamonaviy tendensiyalariga 
ziddir, chunki odatda murojaat qilish hu-
quqining samaradorligi individning shaxsiy 
manfaatdorligiga asoslanadi. Boshqacha qilib 
aytganda, davlat ham, jamoat tashkilotlari 
ham individning huquqlarini himoya qilish-
dan uning oʻzichalik manfaatdor emas. Fikri-
mizcha, ushbu holat Amerika tizimining eng 
zaif nuqtasi sifatida namoyon boʻladi. 

Sud tomonidan ishni koʻrib chiqish jara-
yoni quyidagi bosqichlardan iborat boʻladi: 
Komissiya tomonidan ishni Sudga taqdim 
etish – jabrlanuvchi yoki uning vakillari 
tomonidan da’vo va dalillarning taqdim 
qilinishi – javobgar davlatning javobi va dast-
labki e’tirozlari – yozma shaklda ish yuritish 
– ogʻzaki eshituv – dalillarni baholash – ishni 
mohiyatan koʻrib chiqish – reparatsiyalar va 
xarajatlar boʻyicha qaror. 

Sud qarorlari majburiy boʻlib, kompen-
satsiya, tergov oʻtkazish, qonunchilikni 
oʻzgartirish, jabrlanuvchining huquqlarini 
tiklash va javobgar davlatdan huquqbuzar-
likni takrorlamaslik kafolatlarini talab qilish 
kabi keng ta’sir choralarini belgilashi mum-
kin. Amaliyotda Sudga murojaat qilingan 
koʻp hollarda davlatlar inson huquqlarining 
qoʻpol va tizimli ravishda buzilishi (jumladan, 
qiynoqlar, asossiz qatl qilish va oʻz erkiga zid 
tarzda bedarak yoʻqolish) uchun javobgar-
likka tortilgan boʻlib, ular qurbonlar va ular-
ning oilalariga yetkazilgan zararni qoplash 
boʻyicha moddiy javobgarlikdan tashqari, 
bunday holatlar takrorlanmasligiga kafolat 
berishgan. 

Islom mintaqalararo (transmintaqaviy) va 
mintaqaosti mexanizmlari. Islom dunyosida 
murojaatlar bilan shugʻullanuvchi alohida 
mintaqaviy sudlov va nosudlov mexanizmlar 
hali shakllanmagan boʻlsa-da, oxirgi yillarda 
inson huquqlari sohasida katta ijobiy siljish-
lar kuzatildi. Xususan, 2011-yilda Islom ham-
korlik tashkiloti (IHT)ning Inson huquqlari 
boʻyicha mustaqil doimiy komissiyasi ta’sis 
etildi (Organisation of Islamic Cooperation, 
2011). 

Mazkur komissiya 18 a’zodan iborat 
boʻlib, individual shikoyat va murojaatlarni 
qabul qilmasa-da, maslahatlashuv va mu-
vofiqlashtirish orqali Islom hamkorlik tash-
kilotining a’zo davlatlari, fuqarolik jamiyati 
institutlari va inson huquqlari boʻyicha xal-
qaro mexanizmlar oʻrtasida inson huquqlari 
sohasida hamkorlikni rivojlantirishga intiladi. 

Arab islom mintaqasida inson huquqla-
riga oid birinchi hujjat – “Inson huquqlari 
boʻyicha Arab xartiyasi” 1994-yil sentyab-
rida Arab davlatlari ligasi doirasida qabul 
qilingan boʻlsa-da, tashkilotning birorta a’zo 
davlati tomonidan ratifikatsiya qilinmagan 
edi (League of Arab States, 1994). Shundan 
soʻng, BMT Inson huquqlari boʻyicha Oliy 
komissari boshqarmasi tomonidan inson hu-
quqlari boʻyicha ekspertlardan iborat guruh 
tuzilib, Xartiyani yangilash jarayoni qoʻllab-
quvvatlandi. Natijada 2004-yil 23-mayda 
Arab davlatlari ligasi tomonidan uning yangi 
tahriri qabul qilindi va 2008-yil 15-martda 
kuchga kirdi (League of Arab States, 2004). 

Yangi tahrirdagi Xartiyaga muvofiq, “Arab 
xartiyasi”ning amalga oshirilishini davlatlar 
taqdim etadigan hisobotlar orqali monito-
ring qilish uchun Inson huquqlari boʻyicha 
Qoʻmita ta’sis etilgan boʻlib, u Arab davlatlari 
ligasi kengashiga oʻzining tavsiyalarini taq-
dim etadi. Garchi individual shikoyatlarni 
qabul qilish huquqiga ega boʻlmasa-da, inson 
huquqlari boʻyicha yetti nafar ekspertdan 
iborat Qoʻmita BMTning Inson huquqlari 
qoʻmitasi usuliga oʻxshash tartibda faoliyat 
olib bormoqda. “Arab xartiyasi”ning 52-mod-
dasida kelgusida Xartiyaga qoʻshimcha hujjat 
sifatida shaxsiy shikoyat yoʻllash mexanizmi-
ni yaratishni koʻzda tutuvchi protokol qabul 
qilish imkoniyati belgilab qoʻyilgan. 

Yevropa umummintaqaviy va mintaqaosti 
mexanizmlari. Inson huquqlari boʻyicha 
Yevropa umummintaqaviy tizimi Ikkinchi 
jahon urushidan soʻng 1949-yilda tashkil 
etilgan eng katta mintaqaviy tashkilot – 
Yevropa Kengashi atrofida mujassamlashgan. 
Kengash doirasida ishlab chiqilgan Inson 

huquqlari va asosiy erkinliklarini himoya 
qilish toʻgʻrisidagi konvensiya 1950-yil 
4-noyabrda Rim shahrida imzolangan va 
1953-yil 3-sentabrda kuchga kirgan (Council 
of Europe, 1950). Hozirgi vaqtda Yevropa 
Kengashining 46 a’zo davlati Konvensiya 
ishtirokchisidir. Yevropa konvensiyasi Inson 
huquqlari umumjahon deklaratsiyasida e’lon 
qilingan muayyan huquqlarni yuridik majbu-
riy xalqaro normalarga aylantirgan birinchi 
mintaqaviy shartnoma hisoblanadi. 

Hozirga qadar Konvensiya 16 ta 
qoʻshimcha protokol bilan toʻldirildi. Mazkur 
protokollar konvensiyada himoya ostiga 
olingan inson huquqlari katalogini sezilarli 
darajada kengaytirdi va uni zamon talablari-
ga moslashtirishda muhim rol oʻynadi. 

Inson huquqlari boʻyicha Yevropa sudi 
Inson huquqlari va asosiy erkinliklarini 
himoya qilish toʻgʻrisidagi Yevropa konvensi-
yasiga rioya etilishini nazorat qiluvchi doimiy 
xalqaro sud organi hisoblanadi. 1998-yil 
1-noyabrda kuchga kirgan 11-sonli protokol 
konvensiyaga asoslangan sud tizimini tub-
dan isloh qildi: doimiy faoliyat yurituvchi 
yagona Yevropa inson huquqlari sudini 
tashkil etdi, avvalgi Yevropa inson huquqlari 
komissiyasini tugatdi, shaxslarning Sudga 
bevosita murojaat qilish huquqini tizimning 
majburiy qismiga aylantirdi hamda Sudning 
yurisdiksiyasini barcha ishtirokchi davlatlar 
uchun majburiy etib belgiladi. Unga qadar 
shaxslarning individual murojaatlari dastlab 
Komissiyada koʻrib chiqilar, ayrim ishlar 
keyinchalik Komissiya orqali Sudga yuborilar 
edi. Endilikda Yevropa sudi inson huquqlarini 
himoya qiluvchi yagona institutsional mexa-
nizmga aylandi. 

Inson huquqlari boʻyicha Yevropa sudi 
shaxslarga davlat ustidan xalqaro sudga 
toʻgʻridan toʻgʻri murojaat qilish imkonini 
beruvchi eng rivojlangan mintaqaviy inson 
huquqlari mexanizmidir. Sud konvensiya 
ishtirokchisi boʻlgan davlatlarga qarshi dav-
latlararo arizalarni ham qabul qiladi. 

Yevropa konvensiyasining 34-35-modda-

lariga binoan, konvensiya va uning protokol-
larida koʻzda tutilgan inson huquqlari buzi-
lishining qurboni boʻlganini da’vo qilgan har 
qanday shaxs, shaxslar guruhi yoki nodavlat 
notijorat tashkilotlari a’zo davlatlardagi in-
son huquqlarini himoya qilishga oid barcha 
ichki vositalardan foydalanib boʻlingach, 
Inson huquqlari boʻyicha Yevropa sudiga 
murojaat qilishlari mumkin (Council of Euro-
pe, 1950). Arizalar yakka sudya, uch sudyali 
qoʻmita, yetti sudyali palata va 17 sudyali 
Katta palata tomonidan koʻrib chiqiladi. 

Murojaatni sud tomonidan koʻrib chiqish 
quyidagi tartibda amalga oshiriladi: arizani 
berish – dastlabki tekshiruv – sudlov tarki-
biga taqsimlash (ariza yakka sudya, qoʻmita 
yoki palatalarga beriladi) – qabul qilinishini 
baholash (milliy huquqiy himoya vosita-
lari tugatilgani, toʻrt oylik muddatga rioya 
qilingani tekshiriladi) – javobgar davlatga 
kommunikatsiya qilish (soʻrov joʻnatish) – 
doʻstona kelishuv – ishni mohiyatan koʻrib 
chiqish – hukm va uni ijro etish. 

Agar inson huquqlarining buzilish holat-
lari aniqlansa, sud javobgar davlatdan ziyon 
koʻrgan tomonga yetkazilgan zararning qop-
lanishini talab qilish vakolatiga ega. Uning 
qarorlari ishtirokchi davlatlar uchun yakuniy 
va majburiydir. Qarorlarning amalga oshirili-
shi esa Yevropa Kengashining eng oliy siyosiy 
organi boʻlgan Vazirlar qoʻmitasi tomonidan 
nazorat qilinadi. 

Inson huquqlari boʻyicha Yevropa sudidan 
tashqari, Yevropa Kengashi doirasida muro-
jaatlar uchun mas’ul nosudlov organlar ham 
faoliyat koʻrsatadi. Ijtimoiy huquqlar boʻyicha 
Yevropa qoʻmitasi (European Committee of 
Social Rights) shular jumlasidandir. Qoʻmita 
Yevropa ijtimoiy xartiyasida koʻzda tutilgan ij-
timoiy huquqlarni himoya qilish va ta’minlash 
bilan shugʻullanadi (Council of Europe, 1961). 

Inson huquqlari sohasida Yevropa qit’a-
sida joylashgan yana bir himoya mexanizmi 
Yevropa Ittifoqi (YI) mintaqaosti tizimidir. 
Mazkur tizim nisbatan yosh va hududiy yu-
risdiksiyasi cheklangan boʻlishiga qaramay, 

eng dinamik tizim hisoblanadi. Fuqarolarning 
murojaatlari bilan asosan Yevropa Parla-
mentining Petitsiyalar boʻyicha qoʻmitasi va 
Ombudsman (Mediator) kabi ixtisoslashgan 
organlari shugʻullanadi. 

Petitsiyalar qoʻmitasi (Petitions Commit-
tee) Yevropa Ittifoqi fuqarolari, rezidentlari, 
jismoniy va yuridik shaxslarning YI vakolati-
ga kiruvchi masalalar boʻyicha Yevropa Par-
lamentiga yakka yoki jamoaviy petitsiya bilan 
murojaat qilish huquqini ta’minlaydi. Petit-
siyalar YI huquqining notoʻgʻri qoʻllanishi, 
fuqarolik va erkin harakatlanish, ichki bozor, 
iste’molchilar huquqlari, kamsitish, ekologiya 
hamda YI mablagʻlari bilan bogʻliq boʻlishi 
mumkin. Qoʻmita murojaatlarni koʻrib chiqa-
di va zarur hollarda Parlament muhokama-
siga kiritadi, biroq sud qarorini bekor qilish, 
kompensatsiya tayinlash yoki davlat uchun 
majburiy qaror chiqarish vakolatiga ega 
emas.

Yevropa ombudsmani 1995-yildan buyon 
YI institutlari, organlari, idoralari va agent-
liklaridagi ma’muriy boshqaruv kamchiliklari 
(maladministration) yuzasidan fuqarolar va 
rezidentlarning shikoyatlarini koʻrib chiqadi. 
Bunga asossiz kechiktirish, axborot bermas-
lik, shaffoflikka rioya qilmaslik, manfaatlar 
toʻqnashuvi, teng munosabat va ma’muriy 
tartib-taomillarning buzilishi kiradi. Om-
budsman milliy organlar va sudlar faoliyatini, 
shuningdek, YI Sudining sudlov qarorlarini 
tekshirmaydi. Shikoyat, odatda, faktlar ma’-
lum boʻlganidan ikki yil ichida va tegishli YI 
organiga avval murojaat qilinganidan soʻng 
beriladi. Sudda koʻrilayotgan masalalar uning 
vakolatiga kirmaydi. Ombudsman yillik hiso-
bot va tavsiyalar e’lon qiladi, ular majburiy 
boʻlmasa-da, muhim siyosiy-amaliy ta’sirga 
ega. Murojaat qilish tartibi Yevropa Ittifoqi-
ning faoliyat koʻrsatishi toʻgʻrisidagi Lissabon 
shartnomasi (YIFLSh)ning 227-228-mod-
dalarida oʻz aksini topgan (European Union, 
2007). 

Shunday qilib, har bir mintaqada xalqaro 
tashkilotlar doirasida murojaatlar bilan 

ishlashning oʻziga xos tizimi yaratilgan. Har 
bir mintaqaning oʻziga xos xususiyatidan 
kelib chiqqan holda mintaqaviy mexanizmlar 
ish uslubi, samaradorligi va murojaatlarni 
koʻrib chiqishning tartib-taomillari boʻyicha 
oʻzaro farqlanadi. Masalan, Inson huquqlari 
boʻyicha Yevropa sudi, Afrika Inson va xalqlar 
huquqlari komissiyasi va sudiga jismoniy va 
yuridik shaxslar toʻgʻridan toʻgʻri murojaat 
qilishi mumkin. Amerika davlatlararo sudiga 
esa jismoniy shaxslarning bevosita murojaat 
qilish huquqi mavjud emas. Biroq mintaqa-
viy institutsional mexanizmlarning formal 
mavjudligi ularning samaradorligini aniqlash 
uchun yetarli boʻlmaydi. Ularning samara-
dorligi nazorat organining mustaqilligi, shaxs 
uchun ochiqligi, tekshiruv va qaror qabul 
qilish vakolati, vaqtinchalik choralar qoʻllash 
imkoniyati hamda qarorlar ijrosini nazorat qi-
lish qobiliyati kabi mezonlar bilan oʻlchanadi. 

Mintaqaviy organlarning subyektga daxl-
dorlik, hududiy daxldorlik, vaqtga daxldorlik 
va predmetga daxldorlik yurisdiksiyasi, mu-
rojaat qilish huquqi subyektlari, dalillarni ba-
holash usuli, vaqtinchalik choralar, huquqiy 
himoya vositalari va qarorlarning majburiy 
kuchi ham turlichadir. 

Shu bilan birga, mintaqaviy mexanizmlar-
ning faoliyatida umumiy jihatlar ham koʻzga 
tashlanadi. Masalan, universal mexanizm-
larda boʻlgani kabi mintaqaviy mexanizmlar 
amaliyotida ham lis pendens (ishning boshqa 
xalqaro organda koʻrib chiqilayotganligi) 
hamda protsessning takrorlanishiga yoʻl 
qoʻymaslik qoidalariga rioya qilinadi. ECO-
WAS sudini istisno qilganda, mintaqaviy 
tizimlarning barchasi ichki huquqiy himoya 
vositalarini tugatish talabiga boʻysinadi. 
Bu tamoyil murojaat huquqini ta’minlash 
boʻyicha birlamchi mas’uliyat davlat va uning 
milliy institutlariga tegishli ekanini, xalqaro 
organlar esa milliy tizim himoyani yetarli 
darajada ta’minlamaganida ishga tushishini 
anglatadi. Boshqacha qilib aytganda, minta-
qaviy himoya mexanizmlarining hammasi 
subsidiarlik xususiyatiga ega. 

Tadqiqotning ilmiy natijasi sifatida muro-
jaat qilish tartibidan kelib chiqib, mintaqaviy 
mexanizmlarning uch asosiy modelini ilgari 
surish mumkin: birinchisi – “toʻgʻridan toʻgʻri 
sud” modeli. Masalan, Yevropa inson huquq-
lari tizimida shaxs milliy huquqiy himoya 
vositalaridan foydalanib boʻlgach, bevosita 
sudga murojaat qiladi; ikkinchisi – “komis-
siya–sud” modeli. Ushbu model Amerika va 
qisman Afrika mintaqaviy tizimida uchraydi. 
Amerikada shaxs avval komissiyaga murojaat 
qiladi, ishni sudga faqat komissiya yoki davlat 
olib chiqishi mumkin; uchinchisi – “toʻgʻridan 
toʻgʻri nosudlov mexanizmi” yoki nosudlov 
ma’muriy-siyosiy model. Masalan, individlar 
toʻgʻridan toʻgʻri Yevropa ombudsmaniga yoki 
Yevropa Parlamentining petitsiyalar boʻyicha 
qoʻmitasiga murojaat qiladi, biroq murojaat 
sudgacha yetib bormaydi. Ular sud qarorini 
chiqarmaydi, lekin ma’muriy muammoni hal 
qilish, YI huquqining notoʻgʻri qoʻllanilishini 
aniqlash va institutlarga siyosiy bosim 
oʻtkazish imkonini beradi. 

Shu oʻrinda Osiyo va Markaziy Osiyoda 
inson huquqlarining mintaqaviy mexanizm-
larini yaratish masalasini oʻrganib chiqish 
va mintaqa uchun mos modelni tanlash yoki 
yaratish imkoniyatini baholash maqsadga 
muvofiqdir. Fikrimizcha, mintaqaviy mexa-
nizmlarning eng ilgʻor Yevropa modelini min-
taqamizga toʻliq koʻchirib oʻtkazish mumkin 
emas. Buning uchun hozircha mintaqa dav-
latlarining siyosiy irodasi va shartnomaviy-
huquqiy infratuzilmaning rivojlanish darajasi 
yetarli emas. Shu bois bosqichma-bosqichlik 
tamoyili asosida dastlab doimiy ekspertlar va 
milliy institutlar tarmogʻi yaratish, keyin mu-
ayyan mavzular yoʻnalishida murojaat qilish 
va erta ogohlantirish tizimini yoʻlga qoʻyish, 
soʻng davlatlar roziligi asosida shartnomaviy 
kvazisudlov mexanizmini joriy etish, uzoq 
muddatda esa mintaqaviy sud tizimini yara-
tish gʻoyasi taklif etilishi mumkin. 

Xulosa 
Insonlarning xalqaro organlarga murojaat 

qilish huquqining mintaqaviy mexanizmlari 

va tartib-taomillari tahlilidan quyidagi xulo-
salarga kelindi: 

birinchidan, universal mexanizmlardan 
farqli ravishda ayrim mintaqaviy mexanizm-
lar ham sudlov, ham nosudlov yurisdiksi-
yasiga ega. Afrika va Amerika mintaqaviy 
mexanizmlari misolida individlar inson 
huquqlari boʻyicha komissiyaga ham, sudga 
ham bevosita yoki bilvosita murojaat qilish 
huquqidan foydalanishi mumkin; 

ikkinchidan, Inson huquqlari boʻyicha 
Yevropa sudini istisno qilganda, mintaqaviy 
sudlar va nazorat organlari davlatga qarshi 
murojaatlarni koʻrib chiqish va qaror qabul 
qilishda mutlaq vakolatga ega emas. Muro-
jaatlarni koʻrib chiqish uchun tegishli davlat 
sudning yoki nazorat organining yurisdik-
siyasini tan olgan boʻlishi kerak. Xalqaro 
organga murojaat qilish imkoniyati, birinchi 
navbatda, davlatning tegishli shartnomaviy-
huquqiy rejimga roziligi bilan belgilanadi; 

uchinchidan, inson huquqlari boʻyicha 
mintaqaviy mexanizmlar universal mexa-
nizmlar bilan bir qatorda milliy himoya me-
xanizmlarining qoʻshimcha vositalari sifatida 
inson huquqlari himoyasining uchinchi “qal-
qoni” boʻlib xizmat qiladi hamda mintaqaviy 
hamkorlikni rivojlantirishga koʻmak beradi. 

Xalqaro organlarga murojaat qilish hu-
quqining mintaqaviy mexanizmlari mavzusi 
boʻyicha xulosalarni umumlashtirgan holda 
xalqaro huquq va milliy qonunchilikni ta-

komillashtirish boʻyicha bir qator taklif va 
tavsiyalarni ilgari surish mumkin. Ayniqsa, 
Oʻzbekistonda xalqaro organlarga murojaat 
qilish huquqining konstitutsiyaviy mustah-
kamlanishi universal, shu jumladan minta-
qaviy organlarga murojaat qilish huquqini 
amalga oshirishga qaratilgan muayyan tash-
kiliy va huquqiy choralarni ishlab chiqishni 
talab qiladi. 

Birinchidan, davlat organlari, advokatlar, 
konsullik muassasalari va inson huquqlari 
boʻyicha milliy institutlar uchun universal 
va mintaqaviy organlarning yurisdiksiyasi, 
murojaatlarni qabul qilish shartlari va vaq-
tinchalik choralar koʻrish tartibiga oid yagona 
uslubiy standartlar ishlab chiqilishi zarur. 

Ikkinchidan, xorijda O‘zbekiston fuqaro-
lariga nisbatan huquqbuzarlik holati yuzaga 
kelsa ko‘p tilli elekrton qoʻllanma va murojaat 
yoʻnalishini aniqlovchi interaktiv xizmat 
yaratilishi lozim. Chunki Oʻzbekiston fuqaro-
lari xorijda boʻlib turgan vaqtida huquqlari 
buzilgan taqdirda, ushbu vositalar yorda-
mida mintaqaviy himoya mexanizmlaridan 
toʻgʻridan toʻgʻri foydalanishlari mumkin. 

Uchinchidan, advokatlar va huquqshunos-
lar malakasini oshirish dasturlariga Yevropa, 
Amerika va Afrika tizimlarida qoʻllaniladigan 
murojaat (ariza, shikoyat, xabar, kommu-
nikatsiya) loyihasini tayyorlash, dalillarni 
hujjatlashtirish va muddatlarni hisoblash 
mavzularini kiritish maqsadga muvofiqdir. 

